
বড়ই গরীব দীনু, তেলহীন রুক্ষ তার কেশ,

অন্ন বিনা শীর্ণ দেহ, জীর্ণ তার বেশ,

চেয়ে চেয়ে দেখে নিবারণ,—

ব্যাকুল হইয়া ওঠে মন।

লুকিয়ে নিজের যত খাবারের ভাগ—

দীনুরে সে দিয়ে আসে, জানায় সোহাগ;

মুখে তার দেয় নিজ হাতে

চুপি চুপি অতি নিরালাতে।

দেখিলে দীনুর চোখে জল—

তারও চোখ করে ছলছল্।

কেন তার সাথে মেশা দীনুর বারণ

না বোঝে কারণ।





মাঘ মাস, বড় শীত পড়েছে সেবারে,—

হিমের তুহিন স্পর্শে কেঁপে সবে সারা একেবারে।

সন্ধ্যাবেলা অন্ধকারে আপনারে করিয়া গোপন—

চলে নিবারণ।

দেখেছে সে দীনুটারে—

কুটিরের একধারে—

ব’সে ব’সে আগুন পোহায়—

ঠক্ ঠক্ কাঁপে শীতে, ছেঁড়া এক জামা শুধু গায়।





চুপি চুপি নিয়ে তার পশমের গরম চাদর—

দীনুরে করিল দান জানায়ে আদর।

এই শীতে দিনু আহা কত কষ্ট পায়,

নিবারণ আরামেতে কি ক’রে ঘুমায়।

